
მანდატურები ჩვენს სკოლაში
მარტის ბოლოს ჩვენს სკოლაში, როგორც საქართველოს ერთერთ წარმატებულ კერძო სკოლაში, მანდატურების სამსახური დაინერგა.  
სკოლამ ფეხი აუწყო რეფორმების მოთხოვნებს. უსაფრთხო სკოლის მოდელის შექმნა ჩვენი ერთ-ერთი აუცილებელი და გადაუდებელი ამოცანაა. ამისათვის მივმართეთ განათლებისა და მეცნიერების სამინისტროს შესაბამის სამსახურს მანდატურების ჩვენს სკოლაში გამწესების შესახებ თხოვნით, რაც მარტის ბოლოს დაკმაყოფილდა. ჩვენს სკოლაში, როგორც საქართველოში დიდი ტრადიციებისა და ერთ-ერთ წარმატებულ სკოლაში, ოფიციალური მოწვევისა და ხელშეკრულების საფუძველზე მანდატურების სამსახური შემოვიდა.
მანდატურები უზრუნველყოფენ სკოლის შიდა და გარე პერიმეტრების კონტროლს, ინდივიდუალურად მუშაობენ სოციალური ქცევის პრობლემების მქონე მოსწავლეებთან, უზრუნველყოფენ დაპირისპირებულ მოსწავლეებს შორის მედიატორის როლის შესრულებას, მათ მიერ ძირშივე ხდება ნებისმიერი კონფლიქტური სიტუაციის აღმოფხვრა.
სკოლაში სრული სიმშვიდეა და რაც მთავარია, მინიმუმამდე იქნა დაყვანილი მოსწავლეთა და პედაგოგთა დაგვიანება. არ ცდება არც ერთი გაკვეთილი. მანდატურები ყველა მოსწავლის, ყველა პედაგოგის და დირექციის `მცველის~ როლშია თითქოს. პირველკლასელიც კი მათთან გარბის დახმარებისათვის, იცის რომ მანდატურისაგან მიიღებს მხარდაჭერას, ყურადღებას, შესაბამის დახმარებას. მათი უშუალო ჩარევის გარეშე მოწესრიგდა საკლასო ჟურნალებში აღრიცხვიანობის სისტემა, არც მოსწავლე იჩაგრება მასწავლებლისაგან და აღარც მასწავლებელი მოსწავლეებისაგან. ყოველგვარი ხმაურის და მკვეთრი ზომების გატარების გარეშე ბევრი რამ დარეგულირდა სკოლის ცხოვრებაში. მართალია, საამაყოდ მიაჩნია სკოლის დირექციას და პედაგოგებს, რომ 19 წლის არსებობის მანძილზე ჩვენს სკოლაში არასოდეს მომხდარა რაიმე სერიოზული დარღვევა, რომ იტყვიან `ხელიც არ გაქნეულა~ ზედმეტად, მაგრამ ეს ყველაფერი ადრე დირექციის მხრებზე გადადიოდა. ყოველი დასვენების, თუ ყოველი გაკვეთილზე ხმაურის, პედაგოგის ხმის ამაღლებაზე, მოსწავლის დაგვიანებაზე თუ ჟურნალში გაუფორმებელ თითოეულ გაცდენაზე ადრე დირექტორს თითქმის მარტო უხდებოდა ბრძოლა და ზომების მიღება. ახლა დირექციის და ბავშვების გვერდით იმედად დგას ეს ორი მშვენიერი, ზრდილი და უწესიერესი ახალგაზრდა, ზედმეტი ღონისძიებების გატარების გარეშე, ისინი მშვიდად იცავენ სკოლის 500-მდე ბინადარის ცხოვრებას. ისინი სიყვარულით გამთბარი გულით, საჭიროების შემთხვევაში კი მკაცრი მზერით ემსახურებიან ჩვენს შვილებს.

